
DONOSTIA EMISIOAK MURRIZTEKO HELBURUAK ETA
ODSAK BETETZEN NABARMENTZEN DA

• Ekologia  zinegotziak  Donostiako  Udalaren  ingurumen-politikak  eta  klima-
aldaketaren aurkako borroka azaldu ditu Malagan

2019an, Donostiak 2020rako ezarri zen atmosferara egindako isuriak murrizteko helburua
lortu zuen, Donostiako Udalaren isurketen inbentarioaren arabera. Pandemiak eta giza
jardueran izan duen eraginak, ziurrenik, 2020an emisioak are gehiago murriztea ekarriko
du.

Datuak Marisol Garmendia Ekologia zinegotziak eman ditu ezagutzera, Malagan egiten ari
den  Greencities  kongresuan.  Bertan,  hiri  askotako  alkateak  eta  erakundeetako
ordezkariak, arkitektoak, espezialistak eta enpresak daude.



Garmendiak azaldu duenez, industria zenbatu gabe, 2019an 781.696 tona CO2 isuri ziren
Donostian, hau da, 4,2 tona CO2 baliokide biztanle bakoitzeko, aurreko urtean baino % 8
gutxiago. Era berean, hiria emisio horiek arintzeko garatzen ari den neurriak azaldu ditu:
eraikin publikoetan plaka fotovoltaikoak instalatzea, autobus-flotaren elektrifikazioa, zentro
publikoetan  eta  argiteria  publikoan  led  teknologia  instalatzea...  edo  DSS  Klima  2050
planak eta klima-aldaketaren aurka borrokatzeko planak, eraginkortasun energetikoaren
ordenantza eta Larrialdi Klimatikoaren Adierazpena.

Donostiako zinegotzi sozialistak "konponbide jasangarrien aplikazioan oinarritutako ODS
eta arrakasta-kasuak" mahai-inguruan parte hartu du, Alhaurin de la Torreko alkatearekin
eta Argentinako Rosario, Zaragoza eta Palmako udal erakundeetako ordezkariekin batera.

Bere hitzaldian, Garmendiak Idencity aholkularitza-enpresaren auditoria baten datuen berri
eman du.  Auditoria horren arabera, Madril,  Bartzelona eta Donostia dira Nazio Batuek
ezarritako  Garapen  Iraunkorreko  Helburuak  hobekien  betetzen  dituzten  Espainiako
hiriburuak.

Izan ere, Donostia da lehen postua gehien lortzen duen hiria, aztertutako GIHetako 3raino
(Kalitate-hezkuntza,  Ekoizpen  eta  Kontsumo  arduratsua,  Lurreko  ekosistemen  bizitza)
buru  izanik,  eta  klimaren  aldeko  Ekintzako  GIHn  hirugarren  postuan  eta  Hiri  eta
komunitate jasangarriei buruzkoan laugarren postuan kokatuz.

Marisol  Garmendiak  aldaketa  klimatikoaren  aurkako  borrokan  donostiarrek  duten
konpromisoa  azpimarratu  du.  "Erantzukizun  partekatua  dugu,  indibiduala  herritar  gisa,
bizilagun gisa, baita kolektibo gisa ere, komunitate eta mundu global baten parte gisa.
Pertsona  bakoitzak,  eguneroko  bizitzan,  keinu  eta  ekintza  txiki  asko  eginez,  ekarpen
handiak  egin  ditzake:  uraren iturria  itxi,  beharrezkoak  ez  diren  argiak  itzali,  etab.  Hor
daude  klimaren  aldeko  aktibisten  programak,  argiaren  faktura  % 10eraino  murrizteko,
birziklapenaren arloko emaitzak eta mugikortasun iraunkorraren pixkanakako igoera. "


